“СВАЕ І ЧУЖЫЯ ДАРОГІ”

(3.VI.1933 – 27.IX.1987)

Нарадзіўся ў вёсцы Нежыхаў Брагінскага раёна ў звычайнай сялянскай сям’і. Вучыўся ў Радзінскай сямігодцы, а сярэднюю адукацыю атрымаў ужо ў горадзе Мінску (скончыў школу рабочай моладзі №3 (1954). Вучыўся ў Мінскім медыцынскім вучылішчы (скончыў у 1953), пасля чаго служыў у войску (1955 – 1957), затым паступіў у Мінскі медыцынскі інстытут (лячэбны факультэт). Пэўны час працаваў лабарантам на кафедры ядзернай фізікі БДУ. Затым працаваў у якасці ўрача-анколага спачатку ў клініцы №1, а потым (з 1965 і да апошніх гадоў жыцця) у навукова-даследчым інстытуце анкалогіі і медыцынскай радыялогіі ў Бараўлянах. Друкаваў ў тагачаснай перыёдыцы вершы («Физкультурник Белоруссии», «Знамя юности»), гумарыстычныя замалёўкі («Вожык»), творы для дзяцей («Бярозка»), апавяданні і абразкі («Работніца і сялянка»). Пры жыцці выйшлі дзве кнігі. Першая, «Жывая струна: Апавяднні, аповесці» (Мінск, 1978; бібліятэка «Першая кніга празаіка»), другая, «Свае і чужыя дарогі: Аповесці, апавяданні», убачыла свет у выдавецтве «Мастацкая літаратура» у 1983 годзе.

Асноўная прафесія Васіля Давыдзенкі – урач, тым болей анколаг – наклала свой адбітак на яго творчую спадчыну. Так, ужо ў першым апавяданні з дэбютнай кнігі «Сямейная тайна» апісваецца цяжкі стан галоўнага героя Буторына, які пакутуе ад хваробы веку і імкнецца раскрыць таямніцу з’яўлення на свет свайго прыёмнага сына, які, аднак, ставіць прыёмнаму бацьку помнік з надпісам «ад роднага сына». Бальнічная тэма дамінуе ў навэле «Кроўны брат», сюжэт якой яшчэ болей закручаны і нечаканы нават для навэлы, хаця апошняй як жанру, здаецца, нічога не дзіўна. З анкалагічнымі праблемамі звязана тэматыка і падзейнасць аповесці «Зямное свяціла». Даволі часта пісьменнік будзе пачынаць свае апавяданні з таго моманту, калі героі трапляюць у даволі складаную сітуацыю або апынаюцца перад тварам блізкай  і немінучай смерці. Гэта дазваляе аўтару адразу, ва ўступе, раставіць неабходныя акцэнты і дапамагчы чытачу зрабіць адпаведны вывад. Васіль Давыдзенка заўсёды імкнуўся да таго, каб менавіта сам чытач паспрабаваў разабрацца ў той ці іншай жыццёвай праблеме, хаця і не заўсёды гэта яму ўдавалася. Падчас усё ж такі адчуваўся аўтарскі дыктат над паводзінамі і ўчынкамі герояў. У другой кнізе «Свае і чужыя дарогі» аўтар ужо больш зацікаўлены праблемамі актуальнай яму сучаснасці, ён звяртаеца да вытокаў, туды, дзе пачыналася ягонае ўсвядомленае жыццё. Памяць вяртала ў маленства, на ціхую Брагіншчыну. Невыпадкова да аповесці «Разам з бацькам» ён узяў эпіграфам славутыя словы з бессмяротнай  паэмы Якуба Коласа «Новая зямля», якія ведае кожны беларус: «Мой родны кут, як ты мне мілы!..». А прысвяціў твор Васіль Давыдзенка Паўлу Антонавічу і Хадосцы Маркаўне – маім незабыўным бацькам. Герой аповесці вяртаецца ў далёкае пасляваеннае мінулае, калі ён з бацькам нарыхтоўваў лес. І вось цяпер, вярнуўшыся рэальна, ён садзіцца за рычагі трактара, каб згадаць маладосць, успомніць легенды краю і дзіўныя падзеі, што здараліся з землякамі: перавыхаванне гультая, казка пра мясцовага асілка, пажар у тарфяніку, ад якога не выратавацца, бо гарыць зямля пад нагамі. І хаця аповесць завяршаецца сцэнай у бальніцы, фінал твора выразна аптымістычны.

Ваеннае ліхалецце становіцца асновай аповесці «Свае і чужыя дарогі», герой якой, Фёдар Фёдаравіч, прылятае на радзіму з Масквы, каб наладзіць барацьбу з ворагам на роднай зямлі. Аповесць трагічная, але трагізм аптымістычны, сагрэты лірызмам адносін паміж людзьмі, якія кахаюць; чалавечнасцю прадстаўнікоў розных нацый, якія ваююць з агульным ворагам.

Наогул, героі твораў Васіля Давыдзенкі пастаянна знаходзяцца ў руху, таму кожная вандроўка для іх – «жаданае падарожжа» ў пошуках самога сябе. Маральна-этычная ацэнка сваіх персанажаў заўсёды дамінавала ў структуры і зместу ягоных твораў. Паэтыка і вобразна-выяўленчая сістэма твораў Васіля Давыдзенкі традыцыйная для беларускай прозы 70 – 80-х гадоў.    
